
Prof. dr. Jusuf BAJRAKTARI, 

Drejtor i Institutit të Historisë-Prishtinë, 

Të nderuar studiues, 

Të nderuar, familjarë, miq, 

Studentë dhe kolegë të Akademik Ali Hadrit, 

Ndihem i nderuar që në emër të Këshillit organizues, të mbaj 

y fjalën e mbylljes të këtij Simpoziumi 

shkencor kushtuar jetës dhe veprës 

së akademik Ali Hadrit, njërit prej 

historianëve më të mëdhenj dhe më 

të merituar që ka pasur kombi ynë në 

të gjitha kohërat. 

Pas një dite të plotë e të ngjeshur 

të punimeve, të ndarë në 3 sesione, 

pas fjalës së hapjes të Kryetarit të 

Akademisë së Shkencave dhe Arteve 

të Kosovës, akademik Rexhep Isma- 

jli, pas fjalëve përshëndetëse të z. Agim Hyseni, zëvendësministër i 

Ministrisë së Arsimit, Shkencës dhe Teknologjisë si dhe pas fjalës 

përshëndetëse të prof. dr. Marenglen Verlit, Drejtor i Institutit të His- 

torisë në Tiranë, u lexuan tri referate kryesore dhe 19 kumtesa si 

dhe u bënë shumë diskutime të cilat e plotësuan tabllon e jetës dhe 

veprës së akademik Ali Hadrit. Tani po i vije fundi këtij Simpoziumi 

shkencor të cilin e organizoj Akademia e Shkencave dhe e Arteve të 

Kosovës dhe Instituti i Historisë në Prishtinë. 

Siç e dini ky Simpozium shkencor i titulluar Jeta dhe vepra e 
Akademik Ali Hadrit po mbahet me rastin e shënimit të 80 vjetorit të 

lindjes së profesor Hadrit dhe të 20 vjetorit të vdekjes së tij. Për ne 
historianët dhe punonjësit e Institutit të Historisë në Prishtinë ky vit 
do të jetë një vit frymëzimi dhe një vit angazhimi edhe më të madh për 

të ecur përpara në frymën e studimit të historisë sonë të cilën e ndoqi 
dhe e trasoj me shumë sukses dhe me vizione të qarta profesori ynë i 
nderuari Akademik Ali Hadri. 

Fjala e hapjes e akademik Rexhep Ismajlit ishte frymëzuese 
dhe uruese për punë të suksesshme të këtij Simpoziumi shkencor 
dhe siç ishin frymëzuese dhe uruese e motivuese edhe dy fjalët për- 
shëndetëse të zëvendës ministrit të Ministrisë së Arsimit Shkencës e 
Teknologjisë dhe të drejtorit të Institutit të Historisë në Tiranë. 

Kumtesat, gjithsej 22, si dhe diskutimet e shumta të mbajtura 
nga studiuesit e Kosovës dhe të Shqipërisë për jetën dhe veprën e pro- 
fesor Ali Hadrit, trajtuan në shumë aspekte kontributin e tij dhënë his- 
toriografisë shqiptare në përgjithësi dhe historiografisë së Kosovës në 
veçanti. Sot këtu, në këtë Simpozium shkencor u sollën edhe shumë 
të dhëna të reja dhe u afirmuan ato që diheshin, u ndriçuan shumë 
aspekte të jetës dhe veprës së tij, u potencua ndikimi pamohueshëm 
dhe gjurmët e pashlyeshme që la profesor Hadri për historinë tonë 
në veçanti dhe për shkencën e historisë në përgjithësi, ashtu si dhe 
u potencua edhe ndikimi i pamohueshëm i këtij korifeu jo vetëm në 
shkencën e historisë por edhe në rrjedhat e përgjithshme shoqërore të 

historisë së Kosovës deri në ditët e sotme. 
Edhe ky Simpozium shkencor është një përpjekje e të gjithë 

neve për të përcaktuar vendin dhe rolin e akademik Ali Hadrit dhe 
kontributin e tij jo vetëm në shkencën e historinë kombëtare por edhe 

në atë rajonale dhe botërore. 
Me këtë rast më lejoni që një falënderim të veçantë ta drejtoj 

për historianët që erdhën nga Republika e Shqipërisë me kumtesat e 

tyre për ti kontribuar këtij Simpoziumi shkencor. Shfrytëzoj rastin të 

falënderoj edhe mediat elektronike dhe të shkuara për përcjelljen e 

këtij evenimenti shkencor me rëndësi të veçantë për ne. 

Ne organizuam, shënuam dhe po e nderojmë veprën dhe jetën 

plot sakrifica të akademik Ali Hadrit edhe pas 20 vjet të vdekjes së 

tij. Ai ishte i pari që me shkrimet e veta iu kundërvu historiografisë 

serbe e jugosllave jo vetëm për historinë e Luftës së Dytë Botërore 

por edhe për periudhat më të mprehta të historisë sonë që nga peri- 

udha Ilire e deri te luftërat e Skënderbeut, Lidhja Shqiptare e Prizre- 

nit, Pavarësia e Shqipërisë dhe deri te historia e pas Luftës së Dytë 

Botërore. 
Siç u pa sot, në këtë Simpozium shkencor, jeta dhe vepra e 

Akademik Ali Hadrit është frymëzuese dhe e pranueshme edhe sot 
për të gjitha brezat që mësuan veprimtarinë shkencore. 

Duke i mbyllur punimet e këtij Simpoziumi shkencor kush- 
tuar jetës dhe veprës së akademik Ali Hadrit, do të dëshiroja edhe një 

herë t'ju falënderoj për pjesëmarrjen dhe kontributin tuaj të çmuar 
për ndriçimin e veprës dhe jetës së profesorit tonë të nderuar që është 

njëherit edhe frymëzim për të gjithë se si duhet të punohet me ngulm 
për ndriçimin e së vërtetës historike pa marrë parasysh pasojat dhe 
rreziqet e mundshme. 

Njëherit do të dëshiroja t'ju përshëndetja të gjithëve me një 
mirupafshim në sesione e simpoziume apo në konferenca të tjera 

shkencore për çështje të ndryshme historike për të cilat jemi të 
thirrur të japim kontributin në të mirë të prosperitetit dhe zhvillimit 

të shoqërisë sonë. 

Ju faleminderit dhe mirupafshim në aktivitete tjera. 

